
పరమయోగివిలాసము.












నలవడఁ దనప్రియురాలితోఁగూడ

వెలువడి వాహినీవిపినము ల్గడచి 

శరధిచెంగట మత్తచమరసారంగ 

శరభశంబరఖడ్గశార్దూలశల్య 

గండభేరుండగోకర్ణభల్లూక 

శుండాలగండకసూకరప్రముఖ 

బహువిధవిహగసంభ్రమనాదసింహ 

కహకహాద్భుతమహాగహనంబుఁ జేరి 

ఘనమైన కోనలంకలపట్ల టెంకు 

లొనరించి తనదు నెయ్యురుఁ దానుఁ గూడి 

సరవిమై వైష్ణవసాహస్రమునకుఁ 

గరమొప్పు పెనుమాళిగలు ఘుటింపించి

యటకు మిక్కిలిచేరు వగుపయోరాశి 

తటసమీపమున నిత్యంబు నోడలను 

బచ్చకప్పురమును బట్టుబట్టలును 

బచ్చికస్తురి మేల్మిపసిఁడియిట్టికెలు 

మణులుఁ జంద్రాననామణులుఁ బటీర 

కణములు మొదలుగాఁగలసువస్తువులు 

నిరవొంద నెన్నిక కెక్కు బేహరులు 

హరులదంతులతోర హత్తుగాఁ దెచ్చి

